
MOLIYAVIY KONTROLLING TIZIMIDA MAVJUD MUAMMOLAR VA ULARNING 

AKSIYADORLIK JAMIYATI MOLIYAVIY SAMARADORLIGIGA TA’SIRI 

 

Urazbayeva Ilmira Konisbayevna 

moliya va hisob kafedrasi 

 PhD katta o‘qituvchisi  

Toshkent davlat iqtisodiyot universiteti 

E-mail: Ika.urazbaeva150@gmail.com 

Annotatsiya. Mazkur maqolada aksiyadorlik jamiyatlarida moliyaviy kontrolling tizimini 

tashkil etish va undan foydalanish jarayonida uchraydigan asosiy muammolar hamda ularning 

korxona moliyaviy samaradorligiga ta’siri tadqiq etilgan. Moliyaviy axborotlarning tarqoqligi va 

kechikib shakllanishi, byudjetlashtirishning formal xarakter kasb etishi, risk-menejment bilan 

kontrolling o‘rtasidagi uzilish, moliyaviy va nomoliyaviy ko‘rsatkichlarning yetarli darajada 

integratsiyalashmaganligi, raqamli texnologiyalardan foydalanish darajasining pastligi hamda 

kontrollerning tashkiliy maqomi bilan bog‘liq muammolar tahlil qilingan. Ushbu 

kamchiliklarning rentabellik, pul oqimi, aktivlar va kapitaldan foydalanish samaradorligi, 

xarajatlar darajasi, investitsion qarorlar hamda aksiyadorlar qiymatiga ta’sir mexanizmlari 

ochib berilgan. 

Kalit so‘zlar: moliyaviy kontrolling, aksiyadorlik jamiyati, moliyaviy samaradorlik, 

boshqaruv nazorati, byudjetlashtirish. 

КОНТРОЛЛИНГА И ИХ ВЛИЯНИЕ НА ФИНАНСОВУЮ ЭФФЕКТИВНОСТЬ 

АКЦИОНЕРНЫХ ОБЩЕСТВ 

Аннотация. В статье проведено исследование основных проблем, возникающих в 

процессе формирования и функционирования системы финансового контроллинга в 

акционерных обществах, а также определено их влияние на финансовую эффективность 

хозяйствующих субъектов. В частности, системно проанализированы проблемы, 

связанные с фрагментарностью и несвоевременностью формирования финансовой 

информации, формальным характером процессов бюджетирования, недостаточной 

интеграцией функций риск-менеджмента и финансового контроллинга, низким уровнем 

интеграции финансовых и нефинансовых показателей, ограниченным применением 

цифровых технологий, а также организационно-функциональным статусом контроллера. 

Раскрыты основные механизмы воздействия указанных проблем на уровень 

рентабельности, движение денежных средств, эффективность использования активов и 

собственного капитала, уровень затрат, обоснованность инвестиционных решений, а 

также формирование акционерной стоимости. Обоснована необходимость 

совершенствования системы финансового контроллинга на основе интеграции 

информационных, аналитических, контрольных и координационных функций с целью 

повышения финансовой устойчивости и результативности деятельности акционерных 

обществ. 

Ключевые слова: финансовый контроллинг, акционерное общество, финансовая 

эффективность, управленческий контроль, бюджетирование, финансовая информация, 

риск-менеджмент, акционерная стоимость. 

Abstract. This article investigates the key problems arising in the development and 

functioning of financial controlling systems in joint-stock companies and examines their impact 

on corporate financial performance. In particular, the study provides a systematic analysis of the 

problems associated with fragmented and untimely financial information, the formalization of 

budgeting processes, insufficient integration between risk management and financial controlling, 

inadequate integration of financial and non-financial performance indicators, limited adoption of 

digital technologies, and the organizational and functional status of the controller. The study 

identifies the principal mechanisms through which these deficiencies affect profitability, cash flow, 

the efficiency of asset and equity utilization, cost levels, the soundness of investment decisions, and 

the creation of shareholder value. The findings substantiate the need to improve financial 

controlling systems through the integration of information, analytical, control, and coordination 

functions in order to enhance the financial sustainability and overall performance of joint-stock 

companies. 

Keywords: financial controlling, joint-stock company, financial performance, management 

control, budgeting, financial information, risk management, shareholder value. 

 

Kirish 

Aksiyadorlik jamiyatining barqaror rivojlanishi faqat daromad va foyda hajmining o‘sishi 

bilan belgilanmaydi. Moliyaviy resurslardan oqilona foydalanish, kapital tarkibini boshqarish, pul 

oqimlari muvozanatini saqlash, investitsiyalarning natijadorligini baholash hamda rahbariyat va 

aksiyadorlar uchun ishonchli axborot taqdim etish ham muhim ahamiyatga ega. Aynan shu 

jarayonlarni yagona tizimda muvofiqlashtirish moliyaviy kontrollingning asosiy vazifalaridan 

biridir. 

Moliyaviy kontrollingni oddiy moliyaviy nazorat yoki buxgalteriya hisobotini tekshirish 

bilan tenglashtirish uning boshqaruv imkoniyatlarini keskin cheklaydi. Zamonaviy yondashuvda 

moliyaviy kontrolling rejalashtirish, byudjetlashtirish, tahlil, monitoring, prognozlash va 

boshqaruv qarorlarini axborot bilan ta’minlash jarayonlarini o‘zaro bog‘laydi. Kontrolling tizimi 

rahbariyatga “o‘tgan davrda nima yuz berdi?” degan savoldan tashqari, “nega bunday natija yuz 

berdi?”, “mavjud tendensiya davom etsa qanday natija kutiladi?” va “qaysi qaror kompaniya 

qiymatini oshiradi?” kabi savollarga javob berishi kerak. 

Aksiyadorlik jamiyatida bu masala yanada dolzarb. Chunki mulkdorlar va professional 

menejerlarning funksiyalari bir-biridan ajralgan bo‘lib, rahbariyat kompaniya faoliyati haqida 

aksiyadorlarga nisbatan ancha keng axborotga ega. Shu sababli axborot sifati, ichki nazorat va 

boshqaruv ko‘rsatkichlarining shaffofligi aksiyadorlarning manfaatlarini himoya qilish bilan 

bevosita bog‘liq. 

 

Adabiyotlar sharhi 

Moliyaviy kontrollingning samaradorlik bilan aloqasi zamonaviy boshqaruv hisobi va 

management control systems doirasidagi tadqiqotlarda keng o‘rganilmoqda. Phan, Baird, Bhuyan 

va Tung 337 ta tashkilot rahbarlari ma’lumotlari asosida boshqaruv nazorati tizimlarining 

tashkilotning moslashuvchanligi va barqarorlik qobiliyatiga ta’sirini tadqiq qilganlar [1]. 

Mualliflar interaktiv nazorat mexanizmlaridan foydalanish tashkiliy imkoniyatlarning rivojlanishi 

bilan bog‘liqligini, ushbu imkoniyatlar esa tashkilot faoliyati natijalariga ijobiy ta’sir ko‘rsatishini 

aniqlaganlar. Mazkur xulosa moliyaviy kontrollingni faqat chetlanishlarni qayd etuvchi diagnostik 

tizim sifatida emas, balki rahbariyat muhokamalari va strategik qarorlar uchun foydalaniladigan 

interaktiv mexanizmga aylantirish zarurligini ko‘rsatadi. 

Hiebl risk-menejment va boshqaruv nazorati integratsiyasini tahlil qilib, risklarni alohida 

boshqaruv funksiyasi sifatida ajratib qo‘yish zamonaviy tashkilot uchun yetarli emasligini 

ta’kidlaydi [2]. Risk omillari byudjet, prognoz, investitsiya va boshqa boshqaruv vositalariga 

kiritilganda tashkilotning risklarga nisbatan xabardorligi va barqarorligi oshishi mumkin. 

Moliyaviy kontrolling nuqtayi nazaridan bu fikr muhim: valyuta, foiz, kredit yoki likvidlik riski 

moliyaviy rejalardan tashqarida boshqarilsa, rejalashtirilgan natijalar real holatni aks ettirmasligi 

mumkin. 

Braumann, Hiebl va Posch 2024-yilda korporativ risk-menejmentni umumiy boshqaruv 

nazorati paketining bir qismi sifatida o‘rgangan 69 ta tadqiqotni tahlil qilganlar [3]. Mualliflarning 

yondashuvida turli nazorat mexanizmlari alohida emas, balki bir-birini to‘ldiruvchi tizim sifatida 

faoliyat yuritishi kerak. Aksiyadorlik jamiyati uchun bu moliyaviy rejalashtirish, risk boshqaruvi, 

ichki nazorat, strategik monitoring va samaradorlikni baholash mexanizmlari o‘rtasida uzilish 

bo‘lmasligi kerakligini anglatadi. 

Eichholz, Hoffmann va Schwering byudjetlashtirishning rejalashtirish funksiyasi hamda 

risk-menejmentga yo‘naltirilganlikni tashkiliy barqarorlik bilan bog‘liq holda tadqiq qilganlar [4]. 

Tadqiqot natijalarida riskka yo‘naltirilganlik va byudjetning rejalashtirish funksiyasiga yuqori 

ahamiyat berish tashkilotning o‘zgarishlarga moslashish imkoniyatlari bilan ijobiy bog‘langan. Bu 

natija moliyaviy kontrollingda byudjetni yil boshida tasdiqlanib, keyinchalik o‘zgarmaydigan 

hujjat sifatida emas, balki boshqaruv qarorlarini yangilab boruvchi vosita sifatida qo‘llash 

lozimligini ko‘rsatadi. 

 

Tadqiqot metodologiyasi  

Aksiyadorlik jamiyatlarida moliyaviy kontrolling tizimida eng ko‘p uchraydigan 

muammolardan biri moliyaviy axborotning tarqoqligi va kechikib shakllanishidir. Savdo, ishlab 

chiqarish, xarid, ombor, buxgalteriya, g‘aznachilik va investitsiya bo‘limlari turli dasturiy 

platformalardan foydalansa, bir xil iqtisodiy hodisa bo‘yicha turlicha ko‘rsatkichlar shakllanishi 

mumkin. Kontroller vaqtining katta qismini tahlil qilishga emas, ma’lumotlarni yig‘ish va ularni 

o‘zaro moslashtirishga sarflaydi. 

Bunday vaziyatda boshqaruv qarori eskirgan axborot asosida qabul qilinadi. Masalan, 

debitor qarzdorlikning keskin oshishi bir oy o‘tib aniqlansa, korxona bu vaqt davomida aylanma 

mablag‘ yetishmovchiligiga duch kelishi, qisqa muddatli kredit olishga majbur bo‘lishi va foiz 

xarajatlarini oshirishi mumkin. Demak, axborot kechikishi to‘g‘ridan-to‘g‘ri likvidlik va 

moliyalashtirish xarajatlariga ta’sir qiladi. 

Ikkinchi muammo byudjetlashtirishning formal xarakter kasb etishi bilan bog‘liq. Ayrim 

jamiyatlarda yillik byudjet tasdiqlangandan keyin asosiy nazorat hujjatiga aylanadi va tashqi 

sharoit keskin o‘zgarganida ham qayta ko‘rib chiqilmaydi. Natijada reja va fakt o‘rtasidagi farq 

tobora kengayadi. Kontrolling tizimi esa kelajakdagi holatni bashorat qilish o‘rniga o‘tgan 

davrdagi chetlanish sabablarini izohlash bilan cheklanadi. 

Buning moliyaviy samaradorlikka ta’siri sezilarli. Sotuv hajmi kamaygan paytda xarajatlar 

reja bo‘yicha davom ettirilsa, operatsion marja pasayadi. Foiz stavkasi oshgan bo‘lsa-yu, 

moliyalashtirish rejasi o‘zgarmasa, qarzga xizmat ko‘rsatish xarajatlari ortadi. Xomashyo narxi 

yoki valyuta kursi o‘zgarganda mahsulot tannarxi va narx siyosati qayta hisoblanmasa, rentabellik 

kamayadi. 

Shu sababli yillik byudjetni rolling forecast bilan to‘ldirish maqsadga muvofiq. Har chorak 

yoki oy yakunida keyingi 12 oy uchun yangilangan prognoz tuzilishi moliyaviy kontrollingni 

tarixiy nazoratdan istiqbolga yo‘naltirilgan tizimga o‘tkazadi. 

Uchinchi muammo — risk-menejment bilan moliyaviy kontrollingning yetarli 

integratsiyalashmaganligi. Aksiyadorlik jamiyatida risklar alohida bo‘lim tomonidan yuritilib, 

moliyaviy rejalar esa boshqa bo‘limda shakllantirilsa, risk registrida mavjud xavflar byudjet 

raqamlarida aks etmay qolishi mumkin. 

Masalan, yirik eksportchi korxona valyuta riskini aniqlagan bo‘lishi mumkin. Ammo bu 

risk daromad prognozida turli kurs ssenariylari orqali hisobga olinmasa, nominal byudjet real 

moliyaviy xavfni yashiradi. Xuddi shuningdek, yirik xaridorning to‘lov qobiliyati yomonlashishi 

kredit riski sifatida qayd etilgan bo‘lsa-da, cash-flow prognozida to‘lov kechikishi aks ettirilmasa, 

likvidlik rejalari noto‘g‘ri bo‘ladi. Hiebl va Braumann hammualliflari ko‘rsatganidek, risk 

boshqaruvi boshqa nazorat mexanizmlari bilan uyg‘unlashgandagina qarorlar uchun to‘liq axborot 

yaratadi [2; 3]. 

To‘rtinchi muammo samaradorlikni baholashning tor moliyaviy indikatorlarga bog‘lanib 

qolishidir. Foyda, rentabellik yoki tushum muhim ko‘rsatkichlar, ammo ular ko‘pincha natijaning 

sababini emas, yakuniy oqibatini aks ettiradi. 

Masalan, bugungi foyda yuqori bo‘lishi mumkin, ammo mijozlarni yo‘qotish darajasi 

oshayotgan bo‘lsa, kelgusi tushum xavf ostida qoladi. Uskunalarni profilaktik ta’mirlash 

xarajatlari kamaytirilsa, joriy davr foydasi yaxshilanadi, lekin kelajakda ishlab chiqarish to‘xtashi 

mumkin. Shuning uchun aksiyadorlik jamiyati uchun moliyaviy KPIlar mijozlar, ishlab chiqarish, 

investitsiyalar, xodimlar va risk indikatorlari bilan bog‘lanishi kerak. 

Beshinchi muammo kontrolling tizimining boshqaruv qarorlaridan ajralib qolishi 

hisoblanadi. Kontroller rahbariyatga oy yakunidagi tayyor hisobotlarni yetkazib beruvchi 

mutaxassis sifatida ishlasa, uning investitsiya, kredit, dividend, narx va kapital tuzilmasiga oid 

strategik qarorlarga ta’siri kam bo‘ladi. 

Aslida kontroller investitsiya loyihasi tasdiqlanishidan oldin NPV, IRR va payback 

ko‘rsatkichlari bilan bir qatorda turli ssenariylardagi pul oqimi va riskni ham tahlil qilishi kerak. 

Yirik kredit jalb qilinayotganda qarz kapitalining umumiy qiymati, foizlarni qoplash imkoniyati, 

leverage va kovenantlar ta’sirini baholashi zarur. Dividend siyosatida esa aksiyadorlarga to‘lov 

bilan korxonaning investitsiya va likvidlik ehtiyojlari o‘rtasidagi muvozanatni ko‘rsatishi kerak. 

Oltinchi muammo raqamlashtirish darajasining yetarli emasligidir. Excel asosidagi qo‘lda 

tuziladigan ko‘p bosqichli hisobotlar inson xatosi, versiyalar aralashuvi va ma’lumotlarning 

kechikish xavfini oshiradi. Zhelev va Kostova raqamli vositalarning moliyaviy nazorat axborotini 

yig‘ish va tahlil qilishdagi rolini alohida qayd etadilar [5]. 

Aksiyadorlik jamiyatida ERP, g‘aznachilik, CRM va ishlab chiqarish tizimlari yagona 

ma’lumotlar bazasida bog‘langanida kontroller real vaqtga yaqin ko‘rsatkichlarga ega bo‘ladi. 

Dashboard orqali tushum, EBITDA, operatsion cash-flow, debitor qarzdorlik, zaxiralar, qarz yuki 

va investitsiya xarajatlari bir vaqtning o‘zida kuzatilishi mumkin. 

Raqamlashtirish korporativ boshqaruv uchun ham muhim. Lou va hammualliflarning birja 

kompaniyalari bo‘yicha tadqiqoti raqamlashtirishning ichki axborot shaffofligini oshirib, real 

xo‘jalik operatsiyalari orqali foydani sun’iy boshqarish imkoniyatlarini cheklashi mumkinligini 

ko‘rsatgan [6]. Aksiyadorlik jamiyatida bu kichik aksiyadorlar, kuzatuv kengashi va 

auditorlarning axborot imkoniyatlarini yaxshilaydi. 

Yettinchi muammo — moliyaviy kontrollingni faqat xarajatlarni kamaytirishga 

yo‘naltirish. Xarajatlarni nazorat qilish kontrollingning muhim vazifasi bo‘lsa-da, har qanday 

xarajatni qisqartirish moliyaviy samaradorlikni yaxshilamaydi. Ilmiy-tadqiqot, marketing, 

texnologiya, xodimlar malakasi yoki uskunalarni yangilash xarajatlarini haddan tashqari 

qisqartirish qisqa muddatda foydani oshirishi mumkin, lekin kompaniyaning kelajakdagi daromad 

salohiyatini pasaytiradi. 

Aksiyadorlik jamiyatida ushbu kamchiliklarni bartaraf etish uchun moliyaviy kontrollingni 

besh yo‘nalishda takomillashtirish maqsadga muvofiq. Birinchidan, yagona moliyaviy va 

operatsion ma’lumotlar arxitekturasini shakllantirish zarur. Ikkinchidan, yillik byudjet rolling 

forecast va ssenariy tahlili bilan to‘ldirilishi kerak. Uchinchidan, risk indikatorlari moliyaviy 

rejalar va KPI tizimiga integratsiya qilinishi lozim. To‘rtinchidan, moliyaviy va nomoliyaviy 

KPIlardan iborat interaktiv dashboard shakllantirilishi kerak. Beshinchidan, kontrollerning 

maqomini oddiy hisobot tayyorlovchidan strategik biznes hamkor darajasiga olib chiqish talab 

etiladi. 

Bunday tizimda kontrollerning vazifasi raqamlarni tasdiqlash emas, balki ular ortidagi 

iqtisodiy jarayonni tushuntirishdan iborat bo‘ladi. Masalan, foydaning 10 foiz oshgani o‘z-o‘zidan 

ijobiy xulosa uchun yetarli emas. Kontroller bu o‘sish sotuv hajmi, narx, mahsulot tarkibi, xarajat 

yoki bir martalik omil hisobiga yuz berganini ko‘rsatishi kerak. Shundagina rahbariyat sifatli qaror 

qabul qilishi mumkin. 

Tadqiqot natijasida aniqlangan muammolar, ularning moliyaviy samaradorlikka ta’sir 

mexanizmi va takomillashtirish yo‘nalishlari 1-jadvalda umumlashtirildi. 

1-jadval.  

Aksiyadorlik jamiyatida moliyaviy kontrolling muammolarining moliyaviy 

samaradorlikka ta’sirini tizimlashtirish* 

№ 

Moliyaviy 

kontrollingdagi 

muammo 

Moliyaviy samaradorlikka 

ta’sir mexanizmi 

Eng ko‘p 

ta’sirlanadigan 

ko‘rsatkichlar 

Takomillashtirish  

yo‘nalishi 

1 
Moliyaviy axborotning 

tarqoqligi va kechikishi 

Qarorlar eskirgan yoki 

o‘zaro moslashtirilmagan 

ma’lumotlar asosida qabul 

qilinadi 

Operatsion cash-flow, 

debitor qarzdorlik, 

likvidlik, 

moliyalashtirish 

xarajatlari 

ERP, CRM, 

g‘aznachilik va 

buxgalteriya 

ma’lumotlarini yagona 

axborot tizimiga 

integratsiya qilish 

2 

Byudjetlashtirishning 

formal va statik 

xarakteri 

Reja tashqi muhitdagi 

o‘zgarishlarga 

moslashtirilmaydi, reja-fakt 

tafovuti ortadi 

Operatsion marja, 

xarajatlar, foyda, 

rentabellik 

Yillik byudjetni rolling 

forecast va ssenariy 

tahlili bilan to‘ldirish 

3 

Risk-menejment va 

kontrolling o‘rtasidagi 

uzilish 

Risklar byudjet, cash-flow 

va investitsiya hisob-

kitoblarida to‘liq aks 

etmaydi 

Likvidlik, qarz yuki, 

foiz xarajatlari, pul 

oqimi 

Risk registrini byudjet, 

KPI va moliyaviy 

prognozlar bilan 

integratsiya qilish 

4 

Samaradorlikni faqat 

moliyaviy KPIlar orqali 

baholash 

Yakuniy natija kuzatiladi, 

lekin uni shakllantiruvchi 

operatsion sabablar kech 

aniqlanadi 

ROA, ROE, 

EBITDA, tushum, 

kelajakdagi pul oqimi 

Moliyaviy va 

nomoliyaviy KPIlarning 

balanslashtirilgan 

tizimini joriy etish 

5 

Kontrollerning strategik 

qarorlardan ajralib 

qolishi 

Investitsiya, kredit, dividend 

va kapital tuzilmasiga oid 

qarorlarda moliyaviy 

tahlilning roli kamayadi 

NPV, IRR, leverage, 

kapital qiymati, 

aksiyadorlar qiymati 

Kontrollerni strategik 

biznes hamkor sifatida 

qaror qabul qilish 

jarayoniga kiritish 

6 
Raqamlashtirish 

darajasining pastligi 

Qo‘lda ishlov berish xatolar, 

hisobot kechikishi va 

axborot nomuvofiqligini 

oshiradi 

Hisobot tezkorligi, 

xarajatlar, cash-flow, 

boshqaruv 

qarorlarining sifati 

BI-dashboard, 

avtomatlashtirilgan 

hisobot va real vaqt 

monitoringini 

rivojlantirish 

7 

Kontrollingni faqat 

xarajatlarni 

qisqartirishga 

yo‘naltirish 

Strategik xarajatlarning 

qisqarishi qisqa muddatli 

foydani oshirib, kelajakdagi 

daromad salohiyatini 

pasaytirishi mumkin 

Uzoq muddatli 

rentabellik, 

investitsiya qaytimi, 

kompaniya qiymati 

Xarajatlarni ularning 

qiymat yaratish 

qobiliyati asosida 

baholash 

*Manba: muallif tomonidan tadqiqot natijalari asosida ishlab chiqilgan. 

Jadvaldan ko‘rinadiki, aniqlangan muammolarning moliyaviy natijaga ta’siri bir xil emas. 

Ularning ayrimlari to‘g‘ridan-to‘g‘ri pul oqimi va rentabellikka ta’sir ko‘rsatsa, boshqalari 

boshqaruv qarorlarining sifati orqali bilvosita ta’sir qiladi. Masalan, axborotning kechikishi 

debitor qarzdorlikdagi muammoning o‘z vaqtida aniqlanmasligiga sabab bo‘lishi va natijada 

korxonaning qisqa muddatli qarz jalb qilish ehtiyojini oshirishi mumkin. Bu esa foiz 

xarajatlarining ko‘payishi orqali sof moliyaviy natijaga salbiy ta’sir ko‘rsatadi. O‘tkazilgan tahlil 

aksiyadorlik jamiyatlarida moliyaviy kontrolling tizimining samaradorligiga salbiy ta’sir 

ko‘rsatuvchi muammolar alohida-alohida emas, balki o‘zaro bog‘langan holda namoyon bo‘lishini 

ko‘rsatdi. Moliyaviy axborotning kechikib shakllanishi prognozlarning aniqligini pasaytiradi, 

prognozlarning sifatsizligi esa byudjet, pul oqimi va investitsion qarorlardagi xatolar ehtimolini 

oshiradi. Shu bilan birga, risk-menejmentning moliyaviy rejalashtirishdan ajralgan holda tashkil 

etilishi valyuta, kredit, foiz va likvidlik risklarining moliyaviy natijalarda yetarli darajada aks 

etmasligiga olib keladi.  

Tahlil natijasida moliyaviy kontrolling muammolarining ta’sirini uch bosqichli zanjir 

sifatida izohlash mumkin: 

kontrollingdagi kamchilik → boshqaruv axborotining sifati pasayishi → moliyaviy 

qarorning sifati yomonlashishi → moliyaviy samaradorlikning pasayishi. 

Masalan, statik byudjetlashtirish tizimida xomashyo narxi, valyuta kursi yoki foiz 

stavkasidagi o‘zgarishlar o‘z vaqtida qayta hisoblanmasa, dastlab prognoz sifati yomonlashadi. 

Keyingi bosqichda xarajatlar va moliyalashtirish bo‘yicha qarorlar eski parametrlar asosida qabul 

qilinadi. Natijada operatsion marja, foyda va rentabellik rejalashtirilgan darajadan chetlashadi.  

Risk-menejment bilan kontrolling o‘rtasidagi integratsiya darajasi ham alohida ahamiyatga 

ega. Tahlil shuni ko‘rsatadiki, valyuta, kredit, foiz va likvidlik risklarini faqat risk registrida qayd 

etish yetarli emas. Ular moliyaviy prognozlarda, pul oqimi modelida va asosiy KPIlarda son 

jihatdan aks ettirilishi kerak. Masalan, eksport qiluvchi aksiyadorlik jamiyati uchun valyuta 

kursining bazaviy, optimistik va stress ssenariylari bo‘yicha tushum, EBITDA va cash-flow 

prognozlarini shakllantirish moliyaviy qarorlarning barqarorligini oshiradi. Maqolada risklarning 

moliyaviy rejalardan ajratilgan holda yuritilishi real moliyaviy xavfni yashirib qolishi mumkinligi 

ko‘rsatilgan.  

 

Xulosa  

Aksiyadorlik jamiyatida moliyaviy kontrolling tizimining mavjudligi uning avtomatik 

ravishda samarali ishlashini anglatmaydi. Kontrollingning haqiqiy natijadorligi axborotlarning 

tezkorligi va ishonchliligi, rejalashtirishning moslashuvchanligi, risklarni hisobga olish darajasi, 

KPIlar sifati, raqamli texnologiyalardan foydalanish va kontrollerning boshqaruv jarayonidagi 

o‘rni bilan belgilanadi. 

Tadqiqotlar boshqaruv nazorati tizimlarining tashkiliy barqarorlik va faoliyat 

samaradorligi bilan bog‘liqligini [1], risklarni kontrolling mexanizmlariga integratsiya qilish 

zarurligini [2; 3], riskka yo‘naltirilgan rejalashtirishning tashkiliy moslashuvchanlikdagi o‘rnini 

[4] hamda raqamli vositalarning nazorat axboroti sifati va tezkorligiga ta’sirini [5] ko‘rsatmoqda. 

Aksiyadorlik kompaniyalari bo‘yicha empirik natijalar esa raqamlashtirish ichki shaffoflikni 

oshirib, opportunistik moliyaviy xatti-harakatlar imkoniyatlarini kamaytirishi mumkinligini 

tasdiqlaydi [6]. 

Moliyaviy kontrollingdagi asosiy muammolar bartaraf etilmaganda ularning ta’siri bir-biri 

bilan bog‘lanib ketadi: noto‘g‘ri axborot sifatsiz prognozga, sifatsiz prognoz noto‘g‘ri investitsiya 

va moliyalashtirish qarorlariga, bunday qarorlar esa rentabellik va pul oqimlarining pasayishiga 

olib keladi. Natijada moliyaviy ko‘rsatkichlar yomonlashishi bilan bir qatorda aksiyadorlar 

qiymati ham kamayishi mumkin. 

Shu sababli zamonaviy aksiyadorlik jamiyatida moliyaviy kontrolling retrospektiv hisobot 

tizimidan uzluksiz rejalashtirish, prognozlash, risklarni baholash va strategik qarorlarni qo‘llab-

quvvatlash platformasiga aylanishi kerak. ERP va biznes-analitika tizimlarining integratsiyasi, real 

vaqtga yaqin dashboardlar, rolling forecast, stress-test, riskka yo‘naltirilgan KPI va pul oqimi 

monitoringining joriy etilishi ushbu o‘zgarishning asosiy vositalari hisoblanadi. 

Natijada moliyaviy kontrollingning bosh maqsadi chetlanishni aniqlashning o‘zi emas, 

uning sababini erta ko‘rsatish va kompaniya qiymatini oshirishga qaratilgan boshqaruv qarorini 

shakllantirishdan iborat bo‘ladi. Ana shunday yondashuvdagina moliyaviy kontrolling 

aksiyadorlik jamiyatining moliyaviy samaradorligi, barqarorligi va aksiyadorlar manfaatlarini 

ta’minlashga xizmat qiluvchi strategik boshqaruv mexanizmiga aylanadi. 

